
Annotatsiya: Mazkur maqolada mo‘g‘ullar va Temuriylar hukmronligi davrida diniy 

bag‘rikenglikning shakllanishi, rivojlanish bosqichlari hamda uning ijtimoiy-siyosiy 

hayotdagi ahamiyati tarixiy manbalar asosida tahlil qilinadi. Maqolada mo‘g‘ullar 

davrida turli diniy konfessiyalar, jumladan islom, xristianlik, buddaviylik va mahalliy 

e’tiqod vakillariga nisbatan yuritilgan siyosat hamda uning davlat boshqaruvidagi o‘rni 

yoritiladi. Shuningdek, Amir Temur va Temuriylar davrida diniy bag‘rikenglik 

tamoyillarining davom ettirilishi, turli din vakillarining jamiyat hayotidagi ishtiroki va 

konfessiyalararo munosabatlarning o‘ziga xos jihatlari ilmiy jihatdan tahlil etiladi. 

Kalit so‘zlar: bag‘rikenglik, mo‘g‘ullar, temuriylar, islom, xristianlik, buddaviylik, 

konfessiya, evolyutsiya, diplomatiya, tolerantlik. 

 

Chingizxon davrida deyarli barcha dinlar, buddizmdan tortib sharqiy xristianlik va 

moniylikdan tortib islomgacha o‘z tarafdorlariga ega edi. Kelishmovchiliklarga yo‘l 

qo‘ymaslik uchun Chingizxon, garchi o‘zi tangrichi bo‘lsa-da, to‘la e’tiqod erkinligini 

ta’minlovchi institut ta’sis etdi. Uning hukmronligi davrida barcha diniy yetakchilar 

soliqlar va davlat xizmatidan ozod qilingan. Mo‘g‘ul imperatorlari ruhoniylar o‘rtasida 

diniy bahslar bo‘yicha musobaqalar o‘tkazib, katta auditoriyani to‘plaganlar. 

Chingizxonning buddaviylar (toyin), xristianlar (erke’yud), daoslar (syanshen) va 

musulmonlarni (dashmad) soliq to‘lashdan ozod qilish to‘g‘risidagi farmoni uning vorislari 

tomonidan 1368-yilda Yuan sulolasi qulagunga qadar amal qildi. Etvudning so‘zlariga 

ko‘ra, barcha farmonlarda bir xil ta’rif ishlatilgan va Chingizxon birinchi bo‘lib soliqlardan 

ozod qilish to‘g‘risida farmon chiqargan deb da’vo qilingan. Yaxshi saqlanib qolgan misol 

- 1261-yilda Xubilayxonning Shaolin monastiri nozirini tayinlash to‘g‘risidagi mo‘g‘ul 

tilidagi farmoni. Mo‘g‘ul imperiyasida buddist, nasroniy, konfutsiy, daos va musulmon 

ruhoniylari, rohiblari va olimlari (keyinchalik yahudiy ruhoniylari) dastlab barcha turdagi 

soliqlar va majburiy ishlardan ozod qilingan. Biroq, 1264-yilda Xubilay faqat Xitoyda 

savdo va qishloq xo‘jaligi bilan shug‘ullanuvchi ruhoniylarga soliq solgan, Jonibek esa 

1342-yilda Rossiyadagi pravoslav cherkovi uchun qisqa muddatga soliq joriy qilgan, 

ammo 1347-yilda unga soliqdan ozod qilingan maqomini qaytargan. 

Juvayniyning so‘zlariga ko‘ra, Chingizxon Xorazmni zabt etish paytida 

musulmonlarga e’tiqod erkinligini berib, "takbir va azon aytishga ruxsat 

bergan." Biroq, Rashiduddinning ta’kidlashicha, Chingizxon halol kesishni taqiqlagan 

holatlar ham bo‘lgan. Xubilayxon 1280-yilda musulmonlar ziyofatda ovqat yeyishdan 

bosh tortganidan keyin bu farmonni qayta tikladi. Go‘shtni halol kesish va xatna qilishni 

taqiqladi. Xubilayxonning farmoni o‘n yildan keyin bekor qilindi. 1221-yilda Chingizxon 

Afg‘onistonda Vohiduddin bilan uchrashib, undan islom payg‘ambari Muhammad mo‘g‘ul 

istilochisining kelishini bashorat qilgan-qilmaganini so‘raydi. Avvaliga Chingizxon 

Vohiduddindan mamnun bo‘ldi, lekin keyin uni xizmatdan chetlatdi, chunki u Chingizxon 

tomonidan uyushtirilgan ommaviy qirg‘inlarni qoralab, shunday dedi: "Men seni dono va 

mulohazali odam deb hisoblardim, lekin sening so‘zlaringdan menga sening to‘liq 

tushunchaga ega emasliging va aqling cheklanganligi ayon bo‘ldi". 

Аmir Temur hukmronligi davrida barcha din vakillari ahillikda yashaganliklari, Temur 

qo‘shinida turli eʼtiqoddagi kishilar bo‘lganligini o‘sha davr tarixchilarining asarlaridagi 

maʼlumotlar tasdiqlaydi. Jumladan, Ibn Аrabshoh o‘zining “Аjoyib al-maqdur fi tarixi 

Taymur” (“Temur tarixida taqdir ajoyibotlari”) asarida: “Temur askarlari ichida butparast 

turklar, olovga sajda qiluvchi majusiy ajamlar, kohinlaru, sehrgarlar, zolimlaru munkirlar 

bor edi. Butparastlar (o‘z) sanamlarini ko‘tarib yurar, kohinlar esa kalomlarini sajʼ bilan 

ifoda qilardilar. Ushbu maʼlumotlardan Аmir Temur askarlari ichida turli din vakillari, 

jumladan, xristianlar ham mavjud bo‘lganligini anglash qiyin emas. Аlbatta, Ibn Аrabshoh 

Аmir Temurga bo‘lgan nafratini ham yashirib o‘tirmaydi. Temuriylar davlatida 

xristianlikka alohida eʼtibor mavjud bo‘lganligini G‘arb olamida Аmir Temurning 

uchinchi o‘g‘li Mironshoh “xristian dinining homiysi” sifatida mashhur bo‘lganligi fakti 

ham isbotlaydi. Аmir Temur askarlari orasida xristianlarning bo‘lganligini bejizga emas. 

Chunki, o‘sha davrlarda papalar tomonidan jo‘natilgan missionerlar ayrim ko‘chmanchi 

hayot tarzida umrguzaronlik qiluvchi qabilalar orasida xristianlikni yoyishga muvaffaq 

bo‘lgan edilar. O‘sha davrda qandaydir Ioann Yelemozina ismli ruhoniy tomonidan chop 

etilgan “Liber historiarum” asari bu haqda bizga qiziqarli maʼlumotlarni beradi.Yuqoridagi 

fikr mulohazalardan kelib chiqib, Аmir Temur hukmronligi davrida xristian dini Markaziy 

Osiyo, Eron mintaqalarida mavjud bo‘lib, ularga nisbatan hech qanday diniy va siyosiy 

taʼqib olib borilmagan, deya xulosa chiqarish mumkin. 

Mo‘g‘ullar va temuriy hukmdorlar diplomatiyasida dinlararo bag‘rikenglik 

munosabatlari davlat boshqaruvi va xalqaro aloqalarning muhim tarkibiy qismi sifatida 

namoyon bo‘lgan. Tarixiy manbalar hamda ilmiy adabiyotlar tahlili shuni ko‘rsatadiki, 

Chingizxon va uning vorislari, shuningdek Amir Temur hamda temuriy hukmdorlar turli 

diniy e’tiqod vakillari bilan munosabatlarda murosaga asoslangan siyosat yuritishga 

intilganlar. Bunday yondashuv ko‘p millatli va ko‘p konfessiyali hududlarni boshqarishda 

siyosiy barqarorlikni ta’minlash, savdo-iqtisodiy aloqalarni rivojlantirish hamda 

xalqaro hamkorlikni mustahkamlashga xizmat qilgan. Shuningdek, adabiyotlar 

tahlili natijalari mo‘g‘ullar va temuriylar davrida diniy bag‘rikenglik faqat ma’naviy 

qadriyat emas, balki davlat manfaatlariga xizmat qiluvchi muhim diplomatik vosita 

bo‘lganligini ko‘rsatadi. Turli din vakillarining huquqlarini e’tirof etish, xalqaro savdo 

yo‘llarining xavfsizligini ta’minlash, xorijiy davlatlar bilan barqaror aloqalar o‘rnatish kabi 

omillar bag‘rikenglik siyosatining amaliy natijalari sifatida namoyon bo‘lgan. Umuman 

olganda, mo‘g‘ullar va temuriy hukmdorlar diplomatiyasidagi dinlararo bag‘rikenglik 

tajribasi Markaziy Osiyo diplomatiya tarixining muhim sahifalaridan biri hisoblanadi. 

Mazkur tarixiy tajriba bugungi globallashuv sharoitida turli din va madaniyat vakillari 

o‘rtasida o‘zaro hurmat, hamkorlik va totuvlikni rivojlantirishda muhim ilmiy hamda 

amaliy ahamiyat kasb etadi. Shu bois ushbu masalani yanada chuqurroq o‘rganish 

tarixshunoslik, dinshunoslik va xalqaro munosabatlar yo‘nalishlaridagi ilmiy tadqiqotlar 

uchun dolzarb vazifalardan biri bo‘lib qolmoqda. 

